Տեղեկանք
«Անկանխիկ եղանակով վճարումներից կենսաթոշակառուներին հետվճար տրամադրելու միջոցառումը և կարգը հաստատելու մասին» Հայաստանի Հանրապետության կառավարության որոշման նախագծի ընդունման վերաբերյալ

1. Իրավական ակտի ընդունման անհրաժեշտությունը 
 Նախագծի անհրաժեշտությունը պայմանավորված է անկանխիկ եղանակով վճարումներից կենսաթոշակառուներին հետվճար տրամադրելու գործող համակարգը վերանայելու հանգամանքով։

1.1. Կարգավորման հարաբերությունների ներկա վիճակը և առկա խնդիրները
Անկանխիկ եղանակով վճարումներից կենսաթոշակառուներին հետվճար տրամադրելու պետություն-մասնավոր սոցիալական փոխգործակցության միջոցառումը հաստատվել է Կառավարության 2022 թվականի մայիսի 19-ի թիվ 723-Լ որոշմամբ, իսկ իրականացման կարգը՝ Կառավարության 2022 թվականի հունիսի 23-ի N 932-Լ որոշմամբ (այսուհետ՝ Որոշում)։ 
Անկանխիկ եղանակով վճարումներից կենսաթոշակառուներին հետվճարները հաշվարկվում և վճարվում են 2022 թվականի հուլիսից մինչև 2023 թվականի դեկտեմբեր ամիսը՝ ներառյալ, նախորդ ամսվա անկանխիկ գործառնությունների ծավալներից ելնելով:
Անկանխիկ եղանակով վճարումներից կենսաթոշակառուներին հետվճար տրամադրելու պետություն-մասնավոր սոցիալական փոխգործակցության միջոցառմամբ  նախատեսված է, որ անկանխիկ գործարքի գումարի հետվճարի չափը կազմում է 10%, որը ձևավորվում է միջոցառման մասնակից գործընկեր բանկերի հատկացումներից՝ 5% և պետության կողմից 5% համամասնությամբ: Բանկերի հատկացումների նկատմամբ ծագող եկամտային հարկը ևս վճարվում է պետական բյուջեի միջոցների հաշվին։
Որոշման  հավելվածի 5-րդ կետի համաձայն՝ 2023 թվականի դեկտեմբեր ամսվա հետվճարը հաշվարկվում և վճարվում է 2024 թվականի հունվար ամսին։ 
Նշենք նաև, որ ծրագրի մեկնարկի (2022 թվականի հուլիս ամսվա) համեմատ 2023 թվականի հոկտեմբեր ամսին գործարքների թիվը ավելացել է 9.2 անգամ, ծավալները՝ 11.68 անգամ: 
Միջոցառման շահառուների թիվը 2022 թվականի միջին ամսականը կազմել է 44031, իսկ 2023 թվականի հոկտեմբերին՝ 155694: 1 շահառուի գծով հաշվարկված հետվճարի (առանց եկամատային հարկի) միջին ամսականը 2022 թվականին կազմել է 2915 դրամ, իսկ 2023 թվականի հոկտեմբերին՝ 3299 դրամ:  
2023 թվականի հունվար-հոկտեմբեր ամիսների հետվճարի գծով ծախսերը կազմել է 3.85 մլրդ դրամ (առանց եկամտային հարկի)։ 
Առաջացել է հետվճարի համակարգը վերանայելու անհրաժեշտություն՝ դրանում բանկերի մասնակցությունը բացառելու և հետվճարը բացառապես պետական բյուջեի միջոցների հաշվին վճարելու նպատակով։ 
Ըստ այդմ, մշակվել և շրջանառության մեջ է դրվել  «Անկանխիկ եղանակով վճարումներից կենսաթոշակառուներին հետվճար տրամադրելու միջոցառումը և կարգը հաստատելու մասին», «Հայաստանի Հանրապետության կառավարության 2022 թվականի մայիսի 19-ի N 723-L և Հայաստանի Հանրապետության կառավարության 2022 թվականի հունիսի 23-ի N 932-Լ որոշումներն ուժը կորցրած ճանաչելու մասին», «Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծերը:
Ուստի պետք է վերանայել հետվճարի գործող համակարգը և սահմանել նոր համակարգ՝ հետվճարի վճարման նոր ընթացակարգով։ 

0. Առկա խնդրի առաջարկվող լուծումը 
Հաշվի առնելով վերը նշվածը՝ առաջարկվում է ընդունել «Անկանխիկ եղանակով վճարումներից կենսաթոշակառուներին հետվճար տրամադրելու միջոցառումը և կարգը հաստատելու մասին» Հայաստանի Հանրապետության կառավարության որոշման նախագիծը:

2. Կարգավորման առարկան 
Նախագծով վերանայվում է անկանխիկ եղանակով վճարումներից կենսաթոշակառուներին հետվճար տրամադրելու համակարգը։
Նախագծով նախատեսվում է սահմանել, որ՝
1. հետվճար հաշվարկվում է միայն կենսաթոշակներից և կենսաթոշակի վճարման կարգով վճարող գումարներից՝ պատվովճարից, պարգևավճարից, ծերության նպաստից, հաշմանդամության նպաստից, կերակրողին կորցնելու դեպքում նպաստից, վնասի փոխհատուցման գումարներից (սահմանված են Կառավարության 2020 թվականի մարտի 12-ի N 284-Ն որոշման 3-րդ կետով,
1. հետվճարը վճարվում է բացառապես պետական բյուջեի միջոցների հաշվին՝ առանց բանկերի մասնակցության և բանկերին նախավճար տրամադրելու,
1. հետվճարի շրջանակներում անկանխիկ գործարքների ծավալը (դրամով) հաշվարկում և ծառայությանը տրամադրում են վերոնշյալ բանկերը,
1. հետվճարը հաշվարկում է ծառայությունը՝ յուրաքանչյուր կենսաթոշակառուի գծով՝ անկախ նրան նշանակված և վճարվող  վճարատեսակների թվի,
1. հետվճարի վերին շեմը վճարատեսակի վճարվող գումարի 10% է և չի կարող գերազանցել 5000 դրամը: Տվյալ ամսում կենսաթոշակառուին միաժամանակ մի քանի բանկով կենսաթոշակի տարբեր տեսակներ վճարելու դեպքում 5000 դրամը կիրառվում է այդ ամսում բոլոր բանկերով կատարած գործարքներից հաշվարկված հետվաճարի հանրագումարի նկատմամբ,
1. հետվճարը կվճարվի մինչև տվյալ ամսվա 25-ը,
1. հետվճարը նոր կարգով կսկսի վճարվել 2024 թվականի հունվարից՝ 2023 թվականի դեկտեմբերից մինչև 2024 թվականի նոյեմբեր ամիսներին կատարած անկանխիկ գործարքների ծավալի հիման վրա՝ ամսական յուրաքանչյուր ամսվա անկանխիկ գոչրծաքրների արդյունքում ձևավորված հետվճարը կվճարվի հաջորդ ամսին:
Միաժամանակ, նախագծով առաջարկվում է սահմանել բանկերի և ծառայության միջև տեղեկատվության փոխանակման 2 ձև՝ հետվճարի շրջանակներում անկանխիկ գործարքների ծավալի և կենսաթոշակառուին չվճարված հետվճարի գումարը պետական բյուջե վերադարձնելու վերաբերյալ։
Ընդ որում, Նախագծով առաջարկվում է պահպանել հետվճարը հաշվարկելու համար հիմք ընդունվող՝ գործող համակարգով նախատեսված գործարքները՝ կենսաթոշակառուի կողմից կենսաթոշակային քարտի միջոցով ապրանքների և (կամ) ծառայությունների ձեռքբերման դիմաց ՊՈՍ-տերմինալներով կատարված անկանխիկ վճարումներ, ինչպես նաև կենսաթոշակային քարտը թողարկած բանկի բանկոմատներում և նույն բանկի էլեկտրոնային հավելվածի միջոցով կոմունալ ծառայությունների (գազի, էլեկտրաէներգիայի, խմելու ջրի, ֆիքսված և բջջային հեռախոսի մատակարարման ծառայություններ) դիմաց կատարված վճարումներ։ 

3. Իրավական ակտի կիրառման դեպքում ակնկալվող արդյունքը 
«Անկանխիկ եղանակով վճարումներից կենսաթոշակառուներին հետվճար տրամադրելու միջոցառումը և կարգը հաստատելու մասին» Հայաստանի Հանրապետության որոշման նախագծով ակնկալվում է անկանխիկ եղանակով վճարումներից կենսաթոշակառուներին հետվճարները հաշվարկել և վճարել 2024 թվականի հունվար ամսից մինչև 2024 թվականի դեկտեմբեր ամիսը ներառյալ (նախորդ ամսվա անկանխիկ գործառնությունների ծավալներից ելնելով)՝ հետվճարի ամբողջ գումարը վճարելով պետական բյուջեի միջոցներից:  

4. Կապը ռազմավարական փաստաթղթերի հետ, Հայաստանի վերափոխման ռազմավարություն 2050, Կառավարության 2021-2026թթ․ ծրագիր, ոլորտային և/կամ այլ ռազմավարություններ:
«Անկանխիկ եղանակով վճարումներից կենսաթոշակառուներին հետվճար տրամադրելու միջոցառումը և կարգը հաստատելու մասին» Հայաստանի Հանրապետության կառավարության որոշման նախագիծը չի բխում Հայաստանի վերափոխման ռազմավարություն 2050, Կառավարության 2021-2026 թթ. ծրագրից:

5. Տեղեկանք
«Անկանխիկ եղանակով վճարումներից կենսաթոշակառուներին հետվճար տրամադրելու միջոցառումը և կարգը հաստատելու մասին» Հայաստանի  Հանրապետության կառավարության որոշման նախագծի ընդունման դեպքում Հայաստանի Հանրապետության 2024 թվականի պետական բյուջեում եկամուտների նվազեցում կամ ավելացում չի նախատեսվում։ 2024 թվականին հետվճարի գծով ծախսերը նախատեսված են ՀՀ 2024 թվականի պետական բյուջեի նախագծով (1205 ծրագրի 12029 միջոցառում)։ 

[bookmark: _GoBack]
